

Na osnovu člana 25. stav 2. Zakona o kretanju i boravku stranaca i azilu  (“Službeni glasnik BiH“, broj 29/03 i 4/04/ , Ministarstvo vanjskih  poslova Bosne i Hercegovine u saradnji sa Ministarstvom sigurnosti Bosne i Hercegovine donosi 

PRAVILNIK

O USLOVIMA I PROCEDURI IZDAVANJA VIZA STRANCIMA, PRODUŽENJU VIZA, PONIŠTENJU VIZA, TIPOVIMA VIZA i EVIDENCIJAMA IZDATIH VIZA

Opšte odredbe

Član 1.

Ovim se pravilnikom propisuju uslovi izdavanja viza, produženja viza, poništenja viza, tipovi viza, vođenje evidencije izdatih i produženih  viza kao i druga pitanja od značaja za izdavanje viza.

Ulazak stranaca u  zemlju

Član 2.

Opšti uslovi za ulazak stranaca u Bosnu i Hercegovinu ( u daljem tekstu BiH ) regulisani su Zakonom o kretanju i boravku stranaca ( “Službeni Glasnik br. 29. od 06.10.2003.)  i podzakonskim aktima donesenim na osnovu člana 25. stav 1. Zakona.

VIZE

Član 3.

Viza je dozvola kojom se dopušta ulazak i boravak na teritoriju BiH, kao i prelazak preko teritorija BiH  u ograničenom vremenskom razdoblju.

Viza - kojom se dopušta jedan ulazak u BiH - važi najviše 90 dana.

Viza - kojom se dopušta više ulazaka - može se izdati na vrijeme do godinu dana.

Bez obzira na razdoblje važenja vize, svaki pojedinačni boravak na teritoriju BiH ne može biti duži od 90 dana.

Viza izdana za jedan ulazak može se produžiti samo za njezina važenja, pod istim uslovima pod kojim je izdata i to najduže na razdoblje do 90 dana od dana ulaska stranca u BiH.

Obaveza iz prethodnoga stava odnosi se i na osobe kojima je izdana viza kojom se dopušta više ulazaka, kao i na slučajeve produženja vize u smislu člana 23. stav 6.  Zakona.

Član 4.

Zahtjev za izdavanje vize podnosi se diplomatsko-konzularnom predstavništvu BiH u inostranstvu, ( u daljem tekstu: DKP BiH ) lično.

Zahtjev za izdavanje vize strancu podnosi se na obrascu “Zahtjev za izdavanje vize strancu“, koji je sastavni dio ovoga pravilnika (Obrazac 1.).

Postupak za izdavanje vize

Član 5.

Uz zahtjev za izdavanje vize stranac je dužan priložiti dokaze o ispunjenju uslova utvrđenih Zakonom i ovim pravilnikom, u zavisnosti od svrhe i uslova za ulazak u BiH.

Za maloljetne osobe starosti do 18 godina, zahtjev za izdavanje vize podnosi zakonski zastupnik ili staratelj.

Član 6.

Lice ovlašteno za prijem zahtjeva u DKP-u BiH, na način uređen međunarodnopravnom praksom i pravilima Ministarstva vanjskih poslova BiH (u daljnjem tekstu: MVP BiH), provjerava da li je pasoš, za koju se traži izdavanje vize, uredan i važeći, da li je kompletna i ispravna dokumentacija priložena uz zahtjev za izdavanje vize, te da li  postoje zakonske smetnje za izdavanje vize.

Pod urednim stranim pasošem, podrazumijeva se da nije oštećen, da sadrži sve naznačene listove i da su podaci u njemu čitko napisani, da nema mrlja ili tragova brisanja podataka, da fotografija vjerno pokazuje njezina nosioca i da su eventualne ispravke u pasošu izvršene od ovlaštenog tijela i ovjerene pečatom i potpisom.

Pod važećim pasošem podrazumijeva se da ga je izdao ovlašteni organ, da daje pravo povratka u zemlju koja ga je izdala, ili pravo ulaska u treću zemlju, te da je rok važenja duži  od važenja vize koju lice traži - minimalno 90 dana.

Lice ovlašteno za prijem zahtjeva u DKP BiH, na način uređen pravilima MVP BiH, provjerava kompletnost i ispravnost dokumentacije koju je stranac dužan priložiti uz zahtjev za izdavanje vize i obavlja intervju sa podnositeljem zahtjeva.

Nakon što utvrdi da je zahtjev za izdavanje vize kompletan lice ovlašteno za prijem zahtjeva zaprimiće zahtjev i izvršiti provjere kroz propisane registre stranaca.

Član 7.

Ukoliko ne postoje smetnje za izdavanje vize propisane Zakonom i ukoliko odgovorna osoba u DKP BiH u inostranstvu procjeni da je zahtjev opravdan,  strancu se izdaje viza.

Član 8.

Viza se izdaje lijepljenjem naljepnice u putnu ispravu i ovjerava se potpisom službene osobe i malim, okruglim pečatom tijela koje je izdalo vizu.

Naljepnica vize se lijepi u pasoš tako da mašinski čitljiva zona na stikeru bude okrenuta prema vanjskoj ivici stranice pasoša.

Član 9.

Na naljepnicu vize podaci se unose elektronski, i sadrže: naziv DKP-a BiH koji izdaje vizu, ime i prezime podnosioca zahtjeva, broj pasoša, pol podnosioca zahtjeva, datum rođenja, oznaku zemlje koja je izdala pasoš, tip vize, broj ulazaka u BiH, razdoblje važenja vize za BiH, dužina boravka u BiH, broj osoba upisanih u pasoš koji putuju zajedno sa nociosem putne isprve, te potpis i pečat izdavaoca vize.

Ispod rubrike kojom je označeno važenje vize unosi se iznos naplaćene takse za vizu.

Tip vize obilježava se velikim slovom u skladu sa članom 12. ovoga pravilnika. U produžetku se upisuje broj osoba upisanih u pasoš koji putuju zajedno sa nosiocem putne isprave.

Broj odobrenih dana za boravak u BiH, koji može biti jednak ili manji od razdoblja važenja vize za BiH unosi se pored datuma važenja vize.

Ako je broj odobrenih dana manji od razdoblja važenja vize za BiH, stranac može ući u BiH bilo koji dan u razdoblju važenja vize, ali zemlju mora napustiti po proteku broja odobrenih dana.

Ukoliko je od datuma ulaska stranca u zemlju do datuma isteka važenja vize ostao kraći vremenski period od broja odobrenih dana, stranac mora napustiti zemlju prije isteka važenja vize.

Na dan isteka važenja vize nije moguće ući u BiH.

Viza prestaje važiti danom njezina isteka, bez obzira na dan ulaska stranca u BiH i na broj provedenih dana u odnosu na broj odobrenih dana za boravak u BiH.

Potpis službene osobe i pečat izdavaoca vize kod elektronskog unosa podataka, stavlja se sa strane, izvan mašinski čitljive zone, tako da obuhvata i dio stikera za vizu i dio lista pasoša, a da pri tom ne prekriva unesene podatke u zoni s rubrikama.

Razlozi za neizdavanje vize

Član 10.

Viza se neće izdati strancu:

a) ukoliko uz zahtjev nije priložio dokumentaciju koja je ovim pravilnikom propisana za traženi tip vize,

b) koji je, prema zvaničnim podacima dostavljenim u DKP-a BiH, pravosnažnom sudskom presudom kažnjen zbog teškoga krivičnog djela,

c) kojemu je izrečena mjera protjerivanja ili zabrana ulaska u BiH, za vrijeme trajanja te mjere,

d) koji zahtijeva izdavanje tranzitne vize, a nema ulaznu vizu susjedne države ili države u koju putuje iz BiH, osim ako mu za ulazak u drugu zemlju viza nije potrebna,

e) koji nema potvrdu o vakcinaciji a dolazi s teritorija na kojemu vlada epidemija zaraznih bolesti, za koje je, prema propisima Svjetske zdravstvene organizacije ili odluke nadležnih organa BiH, potrebna potvrda za međunarodno putovanje,

f) kojemu je, prema zvaničnim podacima dostavljenim u DKP-a BiH, pravosnažnom sudskom presudom izrečena kazna zbog kaznenoga djela ratnoga zločina ili drugoga teškog kaznenog djela protiv čovjecnosti i međunarodnog prava,

g) ako to zahtijevaju interesi sigurnosti BiH,

h/ za kojeg ovlaštena osoba u DKP BiH, nakon obavljenog intervjua i izvršenih provjera,  utvrdi da nema opravdanih razloga za izdavnje vize.

Poništenje vize

Član 11.

Viza će biti poništena ukoliko se naknadno utvrdi da je izdata protivno uslovima utvrđenim Zakonom i ovim pravilnikom.

Poništenje vize vrše nadležna tijela utvrđena članom 26.stav 3. Zakona.

Poništavanje vize vrši se unošenjem otiska štambilja klauzule “PONIŠTENO“ preko vize u putnoj ispravi stranca.

Tipovi viza

Član 12.

Ovisno o razlogu ulaska u BiH, postoje sljedeći tipovi viza:

A- Tranzitna viza

B- Turistička viza

C- Studentska viza

D- Viza za liječenje

E- Poslovna viza

F- Viza na granici

G- Humanitarna viza

H- Posebne vize

Posebne vize se izdaju nosiocima diplomatskih ili službenih pasoša, odnosno nosiocima Lasser-Passer, bez provjere posebih uslova i bez naknade,  ukoliko je izdavanje viza zatraženo notom odnosnog Ministarstva vanjskih poslova, odnosno diplomatsko-konzularnog predstavništva strane zemlje, odnosno ukoliko je izdavanje viza  zatraženo notom Predstavništava OUN ili njene specijalizirane agencije ili slične organizacije.

A - Tranzitna viza

Član 13.

Strancu koji putuje iz jedne u drugu državu, a prolazi preko teritorija BiH, može se izdati tranzitna viza.

Jednokratna tranzitna ulazno-izlazna viza može se izdati s rokom važenja do 3 dana.

Tranzitna viza, koja važi za dva ulaska i izlaska iz BiH, može se izdati s rokom važenja do tri mjeseca, s tim da pojedinačni boravak u BiH ne može trajati duže od 3 dana.

Uz zahtjev za izdavanje tranzitne vize stranac je dužan priložiti ovjerenu kopiju putne isprave u koju je unesena viza treće zemlje, odnosno dokaz da mu za ulazak u treću zemlju viza nije potrebna.

B - Turistička viza

Član 14.

Strancu koji dolazi u turistički posjet BiH, može se izdati turistička viza.

Turistička se viza može izdati za jedan ili više ulazaka na vrijeme do 3 mjeseca.

Turistička se viza izdaje pod uslovima propisanim čl. 15. do 17. ovog pravilnika, ovisno o činjenici državljanstva tražioca vize, a prema klasifikaciji država na liste “A“, “B“ ili “C“, određene odlukom Vijeća ministara BiH.

Član 15.

Državljani zemalja iz liste A, ako dolaze u posjetu državljaninu BiH ili strancu koji ima odobren stalni boravak u BiH, uz zahtjev za izdavanje vize dužni su priložiti garantno pismo državljanina BiH ili stranca koji ima odobren stalni boravak u BiH, ovjereno od organizacione jedinice Ministarstva sigurnosti BiH i nadležnog organa uprave.

Ako državljani zemalja iz liste A. dolaze u BiH posredstvom turističke agencije, dužni su - uz zahtjev za izdavanje vize - priložiti kopiju vaučera turističke agencije, kopiju povratne avionske, autobusne ili druge karte.

Posjedovanje sredstava za izdržavanje stranac može dokazati i posjedovanjem gotovog novca ili drugog sredstva bezgotovinskog plaćanja iz kojega je vidljivo da podnosilac zahtjeva za izdavanje vize raspolaže novčanim sredstvima u iznosu od 150 KM za svaki dan boravka u BiH, kao i dokaz o postojanju garancije za repatrijaciju.

.

Član 16.

Državljani zemalja iz liste B, ako dolaze u posjetu državljaninu BiH ili strancu koji ima odobren stalni boravak u BiH, uz zahtjev za izdavanje vize dužni su priložiti garantno pismo državljanina BiH ili stranca koji ima odobren stalni boravak u BiH, ovjereno od organizacione jedinice Ministarstva sigurnosti BiH i nadležnog organa uprave.

Ako državljani zemalja iz liste B. dolaze u BiH posredstvom turističke agencije, dužni su - uz zahtjev za izdavanje vize - priložiti kopiju vaučera turističke agencije, kopiju povratne avionske, autobusne ili druge karte.

Posjedovanje sredstava za izdržavanje stranac može dokazati i posjedovanjem gotovog novca ili drugog sredstva bezgotovinskog plaćanja iz kojega je vidljivo da podnosilac zahtjeva za izdavanje vize raspolaže novcanim sredstvima u iznosu od 150 KM za svaki dan boravka u BiH, kao i dokaz o postojanju garancije za repatrijaciju.

Službena osoba u DKP-a BiH može, u slučaju da se pojavi sumnja u pogledu istaknutih razloga za dolazak u BiH, zahtijevati da stranac iz stava 1. ovoga člana dostavi uvjerenje o posjedovanju nekretnina ili uvjerenje o posjedovanju stalnih izvora prihoda u zemlji porijekla ili zemlji polaznoga odredišta.   

Član 17.

Državljani zemalja iz liste C, ako dolaze u posjetu državljaninu BiH ili strancu koji ima odobren stalni boravak u BiH, uz zahtjev za izdavanje vize dužni su priložiti garantno pismo državljanina BiH ili stranca koji ima odobren stalni boravak u BiH, ovjereno od organizacione jedinice Ministarstva sigurnosti BiH i nadležnog organa uprave.

Ako državljani zemalja iz liste C dolaze u BiH posredstvom turističke agencije, dužni su - uz zahtjev za izdavanje vize - priložiti kopiju vaučera turisticke agencije, kopiju povratne avionske, autobusne ili druge karte.

Posjedovanje sredstava za izdržavanje stranac može dokazati i posjedovanjem gotovog novca ili drugog sredstva bezgotovinskog plaćanja iz kojega je vidljivo da podnosilac zahtjeva za izdavanje vize raspolaže novcanim sredstvima u iznosu od 150 KM (ili protuvrijednost u drugoj konvertibilnoj valuti) za svaki dan boravka u BiH, kao i dokaz o postojanju garancije za repatrijaciju.

Službena osoba DKP-a BiH može, u slučaju da se pojavi sumnja u pogledu istaknutih razloga za dolazak u BiH, zahtijevati da stranac iz stavka 1. ovoga člana dostavi uvjerenje o posjedovanju nekretnina ili uvjerenje o posjedovanju stalnih izvora prihoda u zemlji porijekla ili zemlji polaznoga odredišta, kao i potvrdu o vakcinaciji ako dolazi s teritorija na kojem vlada epidemija zaraznih bolesti.

C - Studentska viza

Član 18.

Strancu koji se namjerava školovati na nekoj od visokoškolskih obrazovnih ustanova, pohađati postdiplomski studij ili pohađati neki drugi oblik stručnog usavršavanja u organizaciji obrazovnih ustanova ili institucija na teritoriju BiH, može se izdati studentska viza.

Studentska se viza može izdati s rokom važenja do tri mjeseca.

Stranci koji traže studentsku vizu, dužni su - uz zahtjev za izdavanje vize - priložiti dokaz obrazovne ustanove ili druge institucije iz BiH da im je odobreno obrazovanje iz stava 1. ovoga člana i dokaz da imaju osiguran smještaj i ishranu.

D - Viza za liječenje

Član 19.

Strancu koji se namjerava liječiti u nekoj od zdravstvenih ustanova ili banjskom lječilištu u BiH, može se izdati viza za liječenje.

Stranac koji traži vizu za liječenje, dužan je - uz zahtjev za izdavanje vize - priložiti dokaz od zdravstvene ustanove ili banjskog lječilišta da mu je osigurano liječenje, s naznačenim razdobljem liječenja, kao i dokaz da ima osigurana sredstva za plaćanje liječenja.

Ova se viza izdaje prema vremenu potrebnom za lijecenje, a najduže do tri mjeseca.

Ukoliko je u zahtjevu za izdavanje vize naznačeno da lijecenje traje duže od tri mjeseca, potrebno je da službena osoba DKP-a BiH stranca uputi da podnese zahtjev za odobrenje privremenog boravka.

E - Poslovna viza

Član 20.

Poslovna se viza izdaje strancima koji dolaze poslovno u BiH, a na poziv firme registrovane u BiH ili na poziv drugoga bosanskohercegovackoga poslovnog partnera.

Poziv je oblik garantnog pisma /garancije/ kojim domaća ili strana pravna osoba, registrirana u BiH, poziva u poslovnu posjetu, u određenom vremenskom intervalu, stranog partnera. 

Poziv sadrži podatke o terminu i mjestu održavanja sastanka i garanciju bosanskohercegovačkog partnera da će snositi sve troškove pozvanog stranog partnera nastale na teritoriju BiH, kao i troškove njegovog odlaska iz BiH, ukoliko te troškove ne plati strani partner.

Poziv mora biti ovjeren od nadležne organizacione jedinice Ministarstva sigurnosti Bosne i Hercegovine / u daljnjem tekstu:Ministarstvo sigurnosti BiH/ i nadležne privredne komore po poslovnom sjedištu davaoca garancije /poziva/. 

Ova se viza izdaje s rokom važenja potrebnim za obavljanje posla radi kojeg Stranac dolazi u BiH.

F - Viza na granici

Član 21.

Izuzetno od odredaba čl. 4. i 5. ovoga pravilnika, strancu se može izdati viza na graničnom prijelazu.

Ovu vizu izdaje organizaciona jedinica Ministarstva sigurnosti BiH nadležna za kontrolu prelaska državne granice na preporuku MVP BiH.

MVP BiH će dati preporuku za izdavanje vize na granici  :

· Na obrazložen zahtjev stranog diplomatsko-konzularnog predstavništva u BiH ili međunarodnih organizacija akreditovanih u BiH

· U izuzetnim sklučajevima po odobrenju Ministra, odnosno odgovornog lica koje on ovlasti

Zahtjev za izdavanje vize na graničnom prelazu podnosi se Ministarstvu vanjskih poslova BiH najmanje sedam dana prije očekivanog dolaska.

Na graničnom prelazu po preporuci MVP-a može se izdati jednokratna viza sa rokom važnosti do 15 (petnaest) dana. Izuzetno, nosiocima diplomatskih ili službenih pasoša, na osnovu zahtjeva stranog diplomatsko-konzularnog predstavništva ili međunarodnih organizacija akreditovanih u BiH, može se izdati višekratna viza na duži period.

Viza izdata na graničnom prelazu ne može se produžiti.

G - Humanitarna viza

Član 22.

Humanitarna se viza može izdati na humanitarnim osnovama, uz prethodnu saglasnost Ministarstva sigurnosti BiH, ukoliko zainteresirane osobe mogu dokazati  opravdani strah od proganjanja zbog svoje rase,vjere, nacionalnosti,pripadnosti nekoj društvenoj grupi ili svojih političkih mišljenja ako ostanu u zemlji svog porijekla.

Mogućnost traženja humanitarne vize ne prejudicira pravo traženja azila niti ostala prava tražitelja azila u BiH, kao ni rezultat posebnog postupka za odredivanje izbjegličkog statusa.

Osim iz razloga propisanih članom 10. ovoga pravilnika, humanitarna se viza neće izdati ni osobama za koje se ozbiljno, s razlogom, vjeruje da su počinili zločin protiv mira, ratni zločin ili zločin protiv čovječnosti kako je to definirano u međunarodnim instrumentima izrađenim radi određivanja takvih djela ili da su počinili teško nepolitičko djelo ili da su proglašeni krivima za djela koja su u suprotnosti s ciljevima i načelima Ujedinjenih naroda.

Produženje vize

Član 23.

Sa izuzetkom predviđenim u članu 21. stav 6. Pravilnika, viza se može produžiti u slučajevima propisanim odredbom člana 23. stav 6. Zakona i odredbom člana 3. stav 5. ovoga Pravilnika.

Zahtjev za produženje vize podnosi se Ministarstvu vanjskih poslova BiH. Uz zahtjev je podnosilac zahtjeva dužan priložiti dokumente kojima se taj zahtjev opravdava.

Produženje vize vrši Ministarstvo vanjskih poslova BiH, uz prethodnu saglasnost organizacione jedinice Ministarstva sigurnosti BiH u sjedištu, u skladu sa članom 91. Zakona. 

Evidencije

Član 24.

Nadležna tijela za izdavanje viza vodit će evidenciju primljenih zahtjeva za izdavanje viza, izdatih viza, produženih viza, ukinutih i poništenih viza. 

Način vođenja i korištenja  evidencije utvrdit će se uputstvom  MVP  BiH uz pribavljeno mišljenje Ministarstva sigurnosti BiH. 

Organizaciona jedinica Ministarstva sigurnosti BiH nadležna za kontrolu prelaska državne granice vodit će evidenciju o vizama izdatim na granici.

Radi evidentiranja i praćenja ulaska i izlaska stranaca iz Bosne i Hercegovine, ustrojit će se baza podataka izdatih viza, u skladu sa odredbama člana  92. Zakona o kretanju i boravku stranaca i azilu.  

Prelazne i završne odredbe

Član 25.

Izmjene i dopune ovoga pravilnika vrši MVP BiH, u skladu sa Zakonom i uz mišljenje  Ministarstva sigurnosti BiH.

Član 26.

Tumačenje odredaba ovoga pravilnika vrši MVP BiH uz pribavljeno mišljenje Ministarstva sigurnosti BiH.

Član 27.

Izuzetno od odredbi iz člana 9. ovog Pravilnika, do ispunjenja tehničkih uslova za elektronsko štampanje viza, stiker vize može se popunjavati ručno.

Član 28.

Ovaj pravilnik stupa na snagu danom potpisivanja, a biće objavljen u “Službenom glasniku BiH“ i službenim glasilima entiteta i Distrikta Brčko. 

